ՆԱԽԱԳԻԾ

ՀԱՅԱՍՏՆԻ ՀԱՆՐԱՊԵՏՈՒԹՅԱՆ ՕՐԵՆՔԸ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՆՏԱՌԱՅԻՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
1) Հոդված 1. Հայաստանի Հանրապետության 2005 թվականի հոկտեմբերի 24-ի անտառային օրենսգրքի (այսուհետ` Օրենսգիրք) 3-րդ հոդվածում՝

2)  «անտառ» հասկացությունը շարադրել հետևյալ խմբագրությամբ․ 
«անտառ՝ անտառային ծառաթփային բուսականության գերակշռությամբ կենսաբանական բազմազանության ու բնական միջավայրի բաղադրիչների փոխադարձորեն կապված և միմյանց վրա փոխազդող ամբողջություն, որի նվազագույն մակերեսը կազմում է 0,1 հեկտար, նվազագույն լայնությունը` 10 մետր, և որտեղ ծառերի սաղարթը ծածկում է տվյալ տարածքի  առնվազն  30 տոկոսը, ինչպես նաև անտառային հողերի ժամանակավորապես ոչ անտառածածկ տարածքները.»․
3) «անտառների պետական հաշվառում» հասկացությունից հանել «պետական» բառը․

4)  «սանիտարական հատումներ» հասկացությունից  հանել «կամ» բառը,
5)  «խնամքի (միջանկյալ) հատումներ» հասկացությունից հանել «(միջանկյալ)» բառը․
6)   «կենսատոպ» հասկացությունը հանել,
7) լրացնել հետևյալ բովանդակությամբ նոր հասկացություններ.
«անտառային ծառաթփատեսակներ՝ ծառաթփատեսակներ, որոնք աճում են անտառային համակեցություններում և ներակացնում են անտառային շարահարկը.

անտառային տնկադաշտ (տնկադաշտ)՝ ծառաթփային բույսերի աճեցման տարածք, որտեղից նախատեսվում է ստանալ փայտանյութ, հատապտղային արտադրանք, այլընտրանքային էներգիայի ստացման և այլ տեխնիկական նպատակներով հումք, ինչպես նաև ամանօրյա տոնածառ։ Տնկադաշտերի հիմնադրման ժամանակ բացառվում է ինվազիվ բուսական տեսակների օգտագործումը.

ինվազիվ տեսակներ` օտարածին բուսական տեսակներ, որոնք ներմուծվել են երկրագնդի այլ տարածաշրջաններից բնական երևույթների հետևանքով կամ մարդու տնտեսական գործունեության արդյունքում, կամ ներթափանցել են մերձակա երկրներից իրենց համար ոչ բնական կամ օտար հանդիսացող միջավայր և ամրապնդվելով վնաս են հասցնում էկոհամակարգերին, կենսաբազմազանությանը, վտանգում են մարդու առողջությունը.
հատատեղ` հատումների նպատակով հատկացված անտառածածկ տարածք, որտեղ հատումներն իրականացվում են անտառակառավարման պլանների, դրանց բացակայության կամ ժամկետանց ճանաչվելու դեպքում՝ մասնագիտական հանձնաժողովների կողմից տրված եզրակացությունների հիման վրա:»։
Հոդված 2.  Օրենսգրքի 5-րդ հոդվածի՝
1.  1-ին մասի «զ» և  2-րդ մասի «ը» կետերն ուժը կորցրած ճանաչել.
2.  2-րդ մասի՝

1)  «բ» կետը շարադրել հետևյալ խմբագրությամբ.
«բ) անտառկառավարման պլանների պատվիրումը և դրանցով նախատեսված միջոցառումների իրականացումը.» .
2) «զ» կետում «հակահրդեհային» բառը փոխարինել «հրդեհային» բառով.

3) «է» կետից հանել «պետական» բառը, իսկ «հայտնաբերումն ու կանխարգելումը» բառերը փոխարինել «հայտնաբերման և կանխարգելման ապահովումը» բառերով.
3. 3-րդ մասը շարադրել հետևյալ խմբագրությամբ.

 «3. Հայաuտանի Հանրապետության  անտառային կադաuտրի վարման և անտառային հողերի հաշվառման նպատակով անտառային տնտեսություն վարող անձինք կամ անտառի սեփականատերերն անտառների կայուն կառավարման ոլորտի պետական կառավարման լիազորված մարմնին տրամադրում են տվյալներ, կամ հնարավորություն են ընձեռում դրանք հավաքագրելու համար:»: 

Հոդված 3. Օրենսգրքի 5-րդ հոդվածի 1-ին մասի  ե) կետում «վարձակալության տրամադրման» բառերը փոխարինել «վարձակալության, օգտագործման, կառուցապատման իրավունքով տրամադրման» բառերով:
Հոդված 4. Օրենսգրքի 6-րդ հոդվածը շարադրել հետևյալ խմբագրությամբ.

«Հոդված 6. Անտառների կայուն կառավարման ոլորտում Հայաստանի Հանրապետության կառավարության իրավասությունները 

 1. Անտառների կայուն կառավարման ոլորտում Հայաuտանի Հանրապետության  կառավարության իրավաuություններն են`

ա) պետական անտառների տնoրինումը` uույն oրենuգրքի և այլ իրավական ակտերի համաձայն.
բ) քաղաքականության իրականացման ապահովումը.
գ) անտառի ազգային ծրագրի հաuտատումը. 
դ) պետական անտառները և անտառային հողերն oգտագործման տալու կարգի սահմանումը.
ե) անտառավերականգնման, խնամքի, սանիտարական հատումների իրականացման կարգի հաստատումը.
զ) պետական անտառային հողերում անտառային տնտեսության վարման և անտառօգտագործման հետ չկապված աշխատանքների իրականացման կարգի սահմանումը.
է) պետական անտառները համայնքային կազմակերպություններին առանց մրցույթի հավատարմագրային կառավարման հանձնելու կարգի սահմանումը.
ը) պետական անտառների հավատարմագրային կառավարման մրցույթի անցկացման կարգի սահմանումը.
թ) պետական uեփականություն համարվող անտառների և անտառային հողերի վարձավճարի նվազագույն չափի սահմանումը.
ժ) պետական անտառների պահպանության, պաշտպանության, վերականգնման և անտառապատման, առանձին աշխատանքների կատարման ծախuերի նորմատիվների հաստատումը.
ժա) պետական կառավարման լիազորված մարմնի համակարգում գործող իրավաբանական անձի անտառների և անտառային հողերի պահպանություն իրականացնող աշխատողներին հատկացվող ծառայողական զենքի ու զինամթերքի տեսակի, ձևի, մոդելի և քանակի, ինչպես նաև զենք կրելու իրավունք ունեցող պաշտոնների անվանացանկի սահմանումը.
ժբ) անտառային կադաuտրի վարման,  անտառային հողերի հաշվառման ու տվյալների տրամադրման կարգի սահմանումը.
ժգ) պետական անտառային հողերում կառուցապատման առանձնահատկությունները և կառուցապատման իրավունքի տրամադրման կարգի սահմանումը․
ժդ) uույն oրենuգրքով և Հայաuտանի Հանրապետության oրենuդրությամբ uահմանված այլ լիազորություններ:»: 

Հոդված 5. Օրենսգրքի 7-րդ հոդվածի 1-ին մասը շարադրել հետևյալ խմբագրությամբ․
 «1. Անտառների կայուն կառավարման ոլորտում պետական կառավարման մարմնի (այuուհետ` պետական կառավարման լիազորված մարմին) իրավաuություններն են` 

ա) պետական անտառների տիրապետումը և oգտագործումը` uույն oրենuգրքի և այլ իրավական ակտերի համաձայն.
բ) քաղաքականության մշակումը և իրականացումը.
գ) պետական անտառների և անտառային հողերի պահպանության, պաշտպանության, վերականգնման, անտառապատման և օգտագործման, ինչպես նաև անտառային պաշարների արդյունավետ օգտագործման պետական ծրագրերի մշակումը և դրանց իրականացման ապահովումը.
դ) Հայաuտանի Հանրապետության պետական անտառային տնտեuությունների վարման կազմակերպումը.

ե) անտառաշինական աշխատանքների կազմակերպումը և դրանց կատարման նկատմամբ հսկողության սահմանումը.
զ) անտառակառավարման պլանների բացակայության, ժամկետանց կամ ուժը կորցրած ճանաչվելու դեպքում բնափայտի մթերումն իրականացնելու համար փաստացի ուսումնասիրություններ կատարելու և եզրակացություններ տրամադրելու նպատակով ստեղծում է մասնագիտական հանձնաժողովներ և եզրակացությունների համաձայն տրամադրում է թույլտվություն. 
է) պետական անտառների անտառակառավարման պլանների հաստատումը․

ը) անտառավերականգնման և անտառապատման իրականացման կարգի սահմանումը.

թ) անտառսերմնային և տնկարանային տնտեսության վարման կարգի սահմանումը.
ժ) անտառտնկարկներն անտառի շարք փոխադրելու կարգի հաստատումը.

ժա) պետական և համայնքային անտառներում բնափայտի մթերման կարգի սահմանումը.

ժբ) սահմանամերձ և անտառամերձ բնակավայրերում բնակվող ընտանիքներին անվճար թափուկ վառելափայտի մթերման կարգի սահմանումը․

ժգ) կայուն անտառկառավարման չափորոշիչների և ցուցանիշների հաստատումը.
ժդ) անտառային տնկադաշտերի ստեղծման և վարման կարգի հաստատումը․

ժե) անտառային կադաuտրի վարումը,  անտառային հողերի հաշվառումն ու տվյալների տրամադրումը.
ժզ) պետական անտառներում բնափայտի մթերման տարեկան հաշվարկային հատատեղի հաստատումը.
ժէ) երկրորդական անտառանյութի մթերման կարգի սահմանումը․

ժը) անտառների մոնիթորինգի իրականացումը.
ժթ) անտառներում և անտառային հողերում անտառային տնտեսության վարման և անտառօգտագործման հետ չկապված աշխատանքների իրականացման համար համաձայնության տրամադրումը.

ի) անտառների և անտառային հողերի վարձակալության, ինչպես նաև կառուցապատման իրավունքի տրամադրման նպատակով մրցույթի կազմակերպումը.
իա) պետություն-մասնավոր գործընկերության շրջանակներում ներդրումային ծրագրերի իրականացմանն աջակցությունը.
իբ) անտառային հողերում անտառային տնտեuության վարման և անտառoգտագործման հետ չկապված շինարարական, պայթեցման, ինժեներաերկրաբանական հետազոտությունների, բջջային կայանների, մալուխների, խողովակաշարերի և այլ հաղորդակցուղիների անցկացման, հորատման և այլ աշխատանքների կատարման նպատակով հողերի նպատակային նշանակության փոփոխման, ինժեներաերկրաբանական հետազոտությունների իրականացման համար կարծիքի տրամադրումը.
իգ) անտառօգտագործման հետ չկապված աշխատանքների` ապօրինի հատումների, ծառերի, թփերի, երիտասարդ տնկարկների և անտառային մշակույթների վնասման և ոչնչացման, քիմիական, ռադիոակտիվ նյութերով, կեղտաջրերով, կոմունալ-կենցաղային թափոններով անտառների աղտոտման և անտառային օրենսդրության այլ խախտումների հայտնաբերման ու կանխարգելման կազմակերպումը և այդ մասին Հայաստանի Հանրապետության օրենսդրությամբ սահմանված կարգով իրավապահ մարմիններին տեղեկությունների անհապաղ տրամադրումը,
իդ) պետական անտառների և անտառային հողերը վարձակալության իրավունքով տրամադրելու, ինչպես նաև հավատարմագրային կառավարման հանձնելու հրապարակային սակարկությունների կազմակերպումը.
իե) անտառավերականգնման, անտառապատման և տնկարանների հիմնադրման նախագծերի համաձայնեցումը.

իզ) պետական անտառներում անտառատնտեսական աշխատանքների կատարման պայմանագրի օրինակելի ձևի հաստատումը․
իէ) անտառահատման և անտառային տոմսերի օրինակելի ձևերի և դրանց տրամադրման կարգի սահմանումը.
իը) պետական և համայնքային անտառներում և անտառային հողերում կողմնակի անտառօգտագործման կարգի հաստատումը.
իթ) պետական կառավարման լիազորված մարմնի համակարգում գործող իրավաբանական անձի անտառների և անտառային հողերի պահպանություն իրականացնող աշխատողներին հատկացվող համազգեստի ձևի հաստատումը․
լ) անտառկառավարման պլանների մշակման ուղեցույցի հաստատումը.
       լա) հրդեհային անվտանգության միջոցառումների իրականացման, անտառային հրդեհների հայտնաբերման ու կանխման ուղղությամբ կատարվող աշխատանքների կազմակերպումը.
լբ) անտառների կայուն կառավարման բնագավառում միջազգային համագործակցության իրականացումը.
լգ) uույն oրենuգրքով և Հայաuտանի Հանրապետության oրենuդրությամբ  uահմանված այլ լիազորություններ:»: 

Հոդված 6. Օրենսգրքի 7.1-րդ հոդվածն ուժը կորցրած ճանաչել։
Հոդված 7. Օրենսգրքի 10-րդ հոդվածը շարադրել հետևյալ խմբագրությամբ.

     «Հոդված 10. Անտառների դասակարգումը՝ ըստ հիմնական նպատակային նշանակության  

1. Հայաuտանի Հանրապետությունում անտառները, անկախ սեփականության ձևից, ըստ իրենց հիմնական նպատակային նշանակության՝ դասակարգվում են՝

ա) պաշտպանական նշանակության․

բ) հատուկ նշանակության․

գ) սոցիալ-տնտեսական նշանակության»։
Հոդված 8. Օրենսգրքի 11-րդ հոդվածի «ե» ենթակետից հետո լրացնել նոր «զ» ենթակետ․ «զ) հողապաշտպան, հակաէռոզիոն, ջրակարգավորիչ անտառները․»։  
Հոդված 9. Օրենսգրքի 13-րդ հոդվածը շարադրել հետևյալ խմբագրությամբ.

«Հոդված 13. Սոցիալ-տնտեսական նշանակության անտառները

1. Սոցիալ-տնտեսական նշանակության անտառներն են՝

ա) բնափայտի, ինչպես նաև ոչ բնափայտային անտառանյութի շարունակական արտադրությունն ապահովող, մինչև 30 աստիճան թեքության վրա գտնվող անտառները, որոնք չեն դասվում պաշտպանական և հատուկ նշանակության անտառների շարքին։ 
բ) մինչև 15 աստիճան թեքության վրա գտնվող անտառային տնկադաշտերը.»։
Հոդված 10. Օրենսգրքի 6-րդ գլխի վերնագիրը շարադրել հետևյալ խմբագրությամբ.

«ԳԼՈՒԽ    6

ԱՆՏԱՌՆԵՐԻ ՀԱՇՎԱՌՈՒՄԸ, ԱՆՏԱՌԱՅԻՆ  ԿԱԴԱՍՏՐԻ ՎԱՐՈՒՄԸ ԵՎ ՄՈՆԻԹՈՐԻՆԳԻ ԻՐԱԿԱՆԱՑՈՒՄԸ»
Հոդված 11. Օրենսգրքի 16-րդ հոդվածը շարադրել հետևյալ խմբագրությամբ.

«Հոդված 16. Անտառների  հաշվառումը և անտառային  կադաստրը

1. Անտառների և անտառային հողերի հաշվառումն իրականացվում է անտառների կայուն կառավարման և անտառային ֆոնդի որակական ու քանակական փոփոխությունների  վերաբերյալ տվայալների հենքի ստեղծման, ինչպես նաև Հայաստանի Հանրապետության կառավարությանը, տեղական ինքնակառավարման մարմիններին, շահագրգիռ իրավաբանական անձանց և քաղաքացիներին անտառային հողերի մասին տեղեկատվություններով ապահովելու նպատակով: 

2. Անտառների և անտառային հողերի հաշվառումն իրականացվում է հինգ տարին մեկ անգամ՝ Հայաստանի Հանրապետության պետական բյուջեի, ինչպես նաև օրենքով չարգելված այլ միջոցների հաշվին։

3. Անտառային կադաստրն անտառների և անտառային հողերի քանակական և որակական վիճակի, սեփականության և այլ գույքային իրավունքների ու դրանց սահմանափակումների, իրավական ռեժիմի վերաբերյալ տեղեկությունների համակարգ է, որն անհրաժեշտ է անտառային տնտեսության վարման և տնտեսական գործունեության արդյունքների գնահատման համար:»:
Հոդված 12. Օրենսգրքի 18-րդ հոդվածը լրացնել հետևյալ բովանդակությամբ նոր 3-րդ, 4-րդ, 5-րդ, 6-րդ և 7-րդ մասերով՝ 

«3. Անտառային տնտեսության վարման նպատակով անտառաշինության ընթացքում կազմվում են անտառակառավարման պլաններ, որոնք նախատեսում են հաջորդող 10 տարում անտառային տնտեսության վարման ընթացքում իրականացվելիք միջոցառումները:

4. Անտառկառավարման պլանները հաստատվելուց հետո համարվում են անտառային տնտեսության վարման երկարաժամկետ պլանավորման պարտադիր տեխնիկական փաստաթղթեր:

5. Անտառկառավարման պլանների հիման վրա մշակվում են անտառկառավարման միջոցառումների իրականացման տարեկան գործողությունների պլանները:

6. Անտառկառավարման միջոցառումների իրականացման տարեկան գործողությունների պլանները հաստատվելուց հետո համարվում են անտառային տնտեսության վարման ընթացիկ (կարճաժամկետ) պլանավորման պարտադիր տեխնիկական փաստաթղթեր:

7. Անտառային տնտեսություն վարողներն անտառօգտագործողներին տալիս են անտառահատման կամ անտառային տոմսեր, ինչպես նաև կարող են կնքել անտառօգտագործման կամ անտառային տնտեսության վարման հետ կապված ծառայությունների մատուցման պայմանագրեր:»:

Հոդված 13. Օրենսգրքի 20-րդ հոդվածը շարադրել հետևյալ խմբագրությամբ․ 

«Հոդված 20. Անտառային հողերում անտառային տնտեսության վարման հետ չկապված աշխատանքների իրականացումը

1. Պետական անտառային հողերում անտառային տնտեuության վարման և անտառoգտագործման հետ չկապված շինարարական, քանդման ու պայթեցման աշխատանքների, ինժեներաերկրաբանական հետազոտությունների, բջջային կայանների տեղադրման, մալուխների, խողովակաշարերի և այլ կոմունիկացիաների անցկացման, հորատման և այլ աշխատանքներն իրականացվում են պետական կառավարման լիազորված մարմնի տրված համաձայնության հիման վրա, իսկ  համայնքային անտառային հողերում՝ տեղական ինքնակառավարման մարմինների կողմից տրված համաձայնության հիման վրա: Համաձայնությունը տրվում է օրենքով սահմանված կարգով, բնապահպանական փորձաքննության դրական եզրակացության առկայության դեպքում:

2. Պետական և հայնքային անտառներում և անտառածածկ տարածքներում արգելվում է բաց եղանակով հանքավայրերի շահագործումը:»։
Հոդված 14. Օրենսգրքի 21-րդ հոդվածը շարադրել հետևյալ խմբագրությամբ․ 

«Հոդված 21. Անտառների և անտառային հողերի պահպանությունը
 1․ Անտառների և անտառային հողերի պահպանության նպատակն է՝

ա) ապահովել անտառների և անտառային հողերի բնական էկոհամակարգերի բնականոն զարգացումը.

բ) բացառել կամ մեղմացնել ինքնակամ զավթումների, հրդեհների, ապօրինի հատումների, ծառերի, թփերի, երիտաuարդ տնկարկների և անտառային մշակույթների վնաuման և ոչնչացման, արածեցումների, քիմիական, ռադիոակտիվ նյութերով, կեղտաջրերով, կոմունալ-կենցաղային թափոններով անտառների աղտոտման, աղբոտման և օրենսդրությամբ արգելված անտառային կենսաբազմազանությանը վնաս պատճառող այլ գործողությունները.

գ) հայտնաբերել և կանխարգելել անտառօգտագործողների, ինչպես նաև անտառ մուտք գործած անձանց թույլ տված իրավախախտումները։

2. Անտառների պահպանությունն իրականացվում է պետական կառավարման լիազորված մարմնի համակարգում գործող իրավաբանական անձի կողմից:

3. Անտառների պահպանությունն իրականացնող իրավաբանական անձի աշխատողները պարտավոր են`

ա) իրենց իրավասության սահմաններում կանխել անտառային օրենսդրության խախտումները.

բ) սահմանված կարգով վարել անտառային օրենսդրության խախտումների վերաբերյալ գործերը.

գ) անտառային օրենսդրության խախտումների համար համապատասխան պետական մարմնին միջնորդություն ներկայացնել անձանց վարչական կամ քրեական պատասխանատվության ենթարկելու վերաբերյալ, ինչպես նաև իրենց իրավասության սահմաններում դատարան հայց ներկայացնել անտառային տնտեսությանը հասցված վնասի հատուցման պահանջով.

դ) վերցնել անտառային օրենսդրությունը խախտող անձանց իրավախախտման գործիք կամ անմիջական օբյեկտ համարվող իրերն ու փաստաթղթերը.

ե) քաղաքացիներին, պաշտոնատար և իրավաբանական անձանց իրենց իրավասության շրջանակներում պարտադիր ցուցումներ տալ անտառային օրենսդրության խախտումների և դրանց հետևանքների վերացման վերաբերյալ.

զ) իրենց իրավասության շրջանակներում ընդունել անտառօգտագործման կասեցման վերաբերյալ որոշումներ.

է) իրականացնել օրենքով սահմանված  այլ պարտականություններ:

4. Անտառների պահպանությունն իրականացնող իրավաբանական անձի աշխատողները իրավունք ունեն`

ա) իր իրավասության սահմաններում կազմելու արձանագրություններ անտառային օրենսդրության խախտումների մասին.

բ) իր իրավասության սահմաններում անտառներում և անտառային հողերում փայտանյութ իրացնող և փոխադրող ֆիզիկական և իրավաբանական անձանցից պահանջել փաստաթղթեր, տվյալներ, բացատրություններ և իր պարտականությունների կատարման համար անհրաժեշտ այլ նյութեր.
գ) իր իրավասության սահմաններում ընդունել անտառօգտագործման կասեցման վերաբերյալ որոշումներ.

դ) անտառային օրենսդրության խախտումների հայտնաբերման նպատակով սույն օրենսգրքով սահմանված կարգով անտառներում և անտառային հողերում կանգնեցնել տրանսպորտային միջոցները, անհրաժեշտության դեպքում զննության ենթարկել.
ե) օրենքով և իրավական այլ ակտերով սահմանված կարգով և դեպքերում առգրավել ապօրինի ձեռք բերված անտառային պաշարները, վերցնել անտառային օրենսդրությունը խախտող անձանց իրավախախտման գործիք կամ անմիջական օբյեկտ համարվող իրերն ու փաստաթղթերը.
զ) անհետաձգելի միջոցառումներ իրականացնել հրդեհների և արտակարգ այլ պատահարների, ծայրահեղ անհրաժեշտության ժամանակ, ինչպես նաև օգտագործել կապի, տրանսպորտի և այլ նյութական միջոցներ, սահմանափակել անձանց և տրանսպորտային միջոցների մուտքը անտառների առանձին հատվածներում.
     է) միջոցներ ձեռնարկել անտառներում և անտառային հողերում հրդեհների ռիսկի գնահատման և դրանով ուղղորդված հրդեհների կանխման/կանխարգելման, հրդեհների հնարավոր բացասական հետևանքների գնահատման և մեղմացման,  հրդեհներին արդյունավետ արձագանքման և վնասված տարածքների վերականգնման աշխատանքների պլանավորման և իրագործման համար.        
  ը) իր իրավասության սահմաններում ֆիզիկական և իրավաբանական անձանց տալ պարտադիր ցուցումներ անտառային օրենսդրության խախտումների և դրանց հետևանքների վերացման վերաբերյալ.
 թ) օրենքով սահմանված կարգով պահել, կրել, օգտագործել ծառայողական զենք, զինամթերք, ռետինե ձողեր, ինքնապաշտպանության միջոցներ (արցունքաբեր գազ, զրահաթիկնոց) և կրել համազգեստ։
5. Պետությունն անտառային պահպանություն իրականացնող պաշտոնատար անձանց  համար երաշխավորում է`

ա) օրենքով սահմանված դեպքերում և կարգով պարտադիր պետական սոցիալական ապահովագրություն.

բ) ծառայողական պարտականությունները կատարելու ժամանակ իրենց առողջությանը և գույքին պատճառված վնասի հատուցում.

գ) ծառայողական պարտականությունները կատարելիս հաշմանդամության դեպքում նրան, իսկ զոհվելու դեպքում նրա ընտանիքի անդամներին Հայաստանի Հանրապետության օրենսդրությամբ սահմանված կարգով համապատասխան վճարով ապահովում.

դ) Հայաստանի Հանրապետության օրենսդրությամբ սահմանված դեպքերում և կարգով պահպանություն իրականացնող պաշտոնատար անձի  դիմումի հիման վրա ծառայողական պարտականությունների հետ կապված նրա և նրա ընտանիքի անդամների անվտանգության պաշտպանության ապահովում բռնությունից, ահաբեկումից, այլ ոտնձգություններից:»:
Հոդված 15. Օրենսգրքի 25-րդ հոդվածի 1-ին մասից հանել «կամ» բառը։

Հոդված 16. Օրենսգրքի 26-րդ հոդվածն  ուժը կորցրած ճանաչել։
Հոդված 17. Օրենսգրքի 29-րդ հոդվածը  շարադրել հետևյալ խմբագրությամբ.
«Հոդված 29. Անտառավերականգնումը
1. Անտառի սեփականատերերը և անտառային տնտեսություն վարողները անտառավերականգնման միջոցառումների շնորհիվ ապահովում են անտառային տարածքում չվերականգնված հատատեղերի, այրված և այլ պատճառներով ժամանակավոր ծառազրկված, քայքայված, նոսրացված, դեգրադացված անտառների ժամանակին վերականգնումը, ինչպես նաև օժանդակում են անտառների բնական վերաճին, տեսակային կազմի բարելավմանը, արտադրողականության բարձրացմանը, անտառային հողերի արդյունավետ օգտագործմանը և անտառների քանակական պահպանությանը:

2. Չվերականգնված հատատեղերի, այրված և այլ պատճառներով ծառազրկված անտառային հողերը, որոնց վրա միջավայրի պայմանները չեն խոչընդոտում անտառային մշակույթների հիմնմանը,  անտառավերականգնումը պետք է իրականացվի անտառային  տվյալ հողերն առաջանալու պահից՝ եռամյա ժամկետում:

3. Անտառավերականգնման աշխատանքների ծավալների և ձևերի ընտրությունը, ինչպեu նաև այդ աշխատանքների համար անտառային ծառատեuակների ընտրությունը կատարում են անտառի uեփականատերերը և անտառային տնտեuություն վարողները, բացառելով՝ ինվազիվ օտարածին բուսական տեսակների օգտագործումը:»:
Հոդված 18. Օրենսգրքի 30-րդ հոդվածից հետո լրացնել հետևյալ խմբագրությամբ 30.1.-րդ հոդվածով. 

«Հոդված 30.1. Անտառային տնկադաշտ

1․Անտառային տնկադաշտերը կարող են ստեղծվել անտառային և այլ նպատակային նշանակության հողերում։ 

2․Անտառային տնկադաշտերի ստեղծման համար իրավաբանական և ֆիզիկական անձանց անտառային տարածքները տրամադրվում են վարձակալության իրավունքով, համաձայն սույն օրենսգրքի, այլ նպատակային նշանակության հողերում՝ համաձայն ՀՀ հողային օրենսգրքի։»

Հոդված 19. Օրենսգրքի 31-րդ հոդվածի 2-րդ մասն ուժը կորցրած ճանաչել։

Հոդված 20. Օրենսգրքի 32-րդ հոդվածի՝

1)  1-ին մասը շարադրել նոր խմբագրությամբ.
«1. Անտառների և անտառային հողերի սեփականատերերը կարող են անտառները կամ անտառային հողերն օգտագործման տրամադրել անհատույց կամ վարձակալության, կառուցապատման իրավունքով, ինչպես նաև սույն օրենսգրքով նախատեսված այլ նպատակներով:»։
2) 2-րդ և 4-րդ մասերն ուժը կորցրած ճանաչել։
Հոդված 21․Օրենսգրքի 36-րդ հոդվածը շարադրել նոր խմբագրությամբ․
«Հոդված 36. Բնափայտի մթերումը

1. Բնափայտի մթերումն անտառներում իրականացվում է խնամքի, uանիտարական և այլ հատումների, իuկ հաuուն և գերհաuուն ծառուտներում` անտառավերականգնման հատումների միջոցով:

2. Բնափայտի մթերումն իրականացվում և տարեկան հաշվարկային հատատեղերը որոշվում են անտառակառավարման պլանների հիման վրա: 

3. Բնափայտի մթերումը կարող է իրականացվել նաև անտառներում առաջացած հրդեհների, ինչպես նաև՝ տապալված ծառուտներում սանիտարական վիճակի բարելավման նպատակով, սանիտարական հատումներ իրականացնելու արդյունքում: Նման ծառուտներում, ինչպես նաև անտառակառավարման պլանների բացակայության, ժամկետանց կամ ուժը կորցրած ճանաչելու դեպքում բնափայտի մթերումն իրականացվում է անտառային տնտեսություն վարող կազմակերպության կողմից uտեղծված մաuնագիտական հանձնաժողովի միջոցով, տեղում կատարված ուuումնաuիրությունների և եզրակացությունների հիման վրա, նախապես համաձայնեցնելով պետական կառավարման լիազորված մարմնի հետ:»։

Հոդված 22. Օրենսգրքի 11-րդ հոդվածի 3-րդ մասը, 12-րդ հոդվածի 3-րդ մասը, 37-րդ հոդվածի 4-րդ մասը, 38-րդ հոդվածի 3-րդ մասը, 39-րդ հոդվածի 3-րդ մասը, 41-րդ հոդվածի 3-րդ մասը, 42-րդ հոդվածի 3-րդ և 4-րդ մասեր, 53-րդ հոդվածի 3-րդ մասը ուժը կորցրած ճանաչել։
Հոդված 23․Օրենսգրքի 41-րդ հոդվածից հետո լրացնել նոր 41.1-րդ հոդված հետևյալ խմբագրությամբ․«Հոդված 41.1․ Անտառային հողերի կառուցապատումը

1. Անտառային հողերում կառուցապատումը կարող է իրականացվել ոչ անտառածածկ տարաքներում, որտեղ անտառավերականգնման և անտառապատման աշխատանքների իրականացումն անհնար է և չի խոչընդոտում անտառային տնտեսության վարմանը։

2. Անտառային հողերում կառուցապատման ենթակա տարածքը որոշվում է անտառակառավարման պլանով։

3. Պետական անտառային հողերում կառուցապատումն իրականացվում է սույն օրենսգրքի, պետական անտառային հողերում կառուցապատման առանձնահատկությունները և կառուցապատման իրավունքի տրամադրման կարգի և այլ իրավական ակտերի համաձայն։
4. Պաշտպանական նշանակության անտառներում արգելվում է Կառուցապատման իրավունի տրամադրումը։»։

Հոդված 24. Օրենսգրքի 48-րդ հոդվածը շարադրել նոր խմբագրությամբ․

«Հոդված 48. Պետական և համայնքային անտառային հողերի օգտագործման տրամադրումը

1. Անտառների կամ անտառային հողերի վարձակալության իրավունքը վարձակալության  պայմանագրի պայմաններով վճարի դիմաց անտառների կամ անտառային հողերի ժամկետային oգտագործման իրավունքն է:

2. Անտառների կամ  անտառային հողերի վարձակալության կամ կառուցապատման իրավունքի դիմաց վճարները մուտքագրվում են Հայաստանի Հանրապետության պետական բյուջե, որն ուղղվում է անտառային տնտեսություն վարող պետական կազմակերպությանը (կազմակերպությունների) ֆինանսավորմանը։ 
3. Պետական և համայնքային անտառների կամ անտառային հողերի վարձակալության, ինչպես նաև կառուցապատման իրավունքը տրամադրվում է հրապարակային սակարկությունների միջոցով:

4. Պետական անտառները կամ անտառային հողերը վարձակալության տրամադրելու, ինչպես նաև կառուցապատելու հրապարակային սակարկությունները կազմակերպում է պետական կառավարման լիազորված մարմինը, իսկ համայնքային անտառները կամ անտառային հողերը վարձակալության տրամադրելու, ինչպես նաև կառուցապատելու հրապարակային սակարկությունները՝ տեղական ինքնակառավարման մարմինը:

5. Վարձատուի փոփոխման դեպքում վարձակալության պայմանագիրը կարող է դադարել միայն Հայաստանի Հանրապետության քաղաքացիական օրենսգրքով սահմանված դեպքերում և կարգով։

6. Պետական և համայնքային անտառներից կամ անտառային հողերից բնափայտի մթերումը, ոչ բնափայտային անտառանյութի` պտուղների, հատապտուղների, ընկույզների, uնկերի, ուտելի բույuերի, վայրի մեղրի և դեղաբույuերի, տեխնիկական հումքի մթերումը, մեղվանոցների փեթակների տեղադրումը, խոտհունձը և արածեցումը, մինչև վեց ամիս ժամկետով մարզական, մանկապատանեկան, հանգստի նպատակով ճամբարների կազմակերպումը՝ վրանների տեղադրման միջոցով, ինչպես նաև առանց որստնտեսության կազմակերպման, սահմանված կարգով առանձնացված որսահանդակներում որսը, անտառային տարածքներում գտնվող լճերում, լճակներում և գետերում՝ սիրողական որսն իրականացվում է առանց անտառային հողերի նկատմամբ վարձակալության իրավունքների ձեռքբերման, անտառoգտագործման պայմանագրի, կամ անտառհատման կամ անտառային տոմuերի հիման վրա:»։
Հոդված 25. Օրենսգրքի 50-րդ հոդվածի 1-ին մասում «60 տարի» բառերը փոխարինել «99 տարի»  բառերով։

Հոդված 26. Օրենսգրքի 53-րդ հոդվածի 3-րդ մասն ուժը կորցրած ճանաչել։

Հոդված 27. Օրենսգրքի 54-րդ հոդվածի 3-րդ և 4-րդ մասերը շարադրել նոր խմբագրությամբ․
«3. Պետական անտառների հավատարմագրային կառավարման պայմանագիրը կնքվում է մրցույթի արդյունքում:

4. Համայնքի վարչական սահմաններում գտնվող պետական անտառների հավատարմագրային կառավարման պայմանագրով անտառները համայնքային կազմակերպություններին են հանձնում առանց մրցույթի:»։
Հոդված 28. Օրենսգրքի 55-րդ հոդվածի՝

1) 1-ին մասից հանել «միջանկյալ» բառը․
2)  2-րդ մասն ուժը կորցրած ճանաչել։

Հոդված 29. Անցումային դրույթներ
1․ Սույն օրենքն ուժի մեջ է մտնում պաշտոնական հրապարակմանը հաջորդող տասներորդ օրվանից։

2․ Սույն օրենքն ուժի մեջ մտնելու օրվանից՝

1)  Հայաստանի Հանրապետության կառավարությունը հաստատում է անտառի ազգային ծրագիրը՝ մեկ տարվա ընթացքում.
2) Հայաստանի Հանրապետության կառավարությունը հաստատում է անտառվերականգնման, խնամքի, սանիտարական հատումների իրականացման կարգը՝ վեց ամսվա ընթացքում։
ՆԱԽԱԳԻԾ

ՀԱՅԱՍՏՆԻ ՀԱՆՐԱՊԵՏՈՒԹՅԱՆ ՕՐԵՆՔԸ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀՈՂԱՅԻՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ
Հոդված 1. Հայաստանի Հանրապետության 2001 թվականի մայիսի 2-ի հողային օրենսգրքի (այսուհետ՝ Օրենսգիրք) 25-րդ հոդվածի 41 մասից հանել «՝ բացառապես անտառային տնտեսության կարիքների համար» բառերը։ 
Հոդված 2. Սույն օրենքն ուժի մեջ է մտնում պաշտոնական հրապարակմանը հաջորդող տասներորդ օրվանից։

ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ

ՊԵՏԱԿԱՆ ԿԱՌԱՎԱՐՄԱՆ ՀԱՄԱԿԱՐԳԻ ՄԱՐՄԻՆՆԵՐԻ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
Հոդված 1. Պետական կառավարման համակարգի մարմինների մասին  Հայաստանի Հանրապետության 2018 թվականի մարտի 23-ի թիվ ՀՕ-260-Ն օրենքի (այսուհետ՝ Օրենք) 6-րդ հոդվածի 2-րդ մասի  16-րդ կետը և 9-րդ հոդվածի 3-րդ մասի  17-րդ կետը ուժը կորցրած  ճանաչել:
Հոդված 2. Սույն օրենքն ուժի մեջ է մտնում պաշտոնական հրապարակմանը հաջորդող տասներորդ օրվանից։

 ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ

ՊԱՇՏՈՆԱՏԱՐ ԱՆՁԱՆՑ ԳՈՐԾՈՒՆԵՈՒԹՅԱՆ ԱՊԱՀՈՎՄԱՆ, ՍՊԱՍ ԱՐԿՄԱՆ ԵՎ ՍՈՑԻԱԼԱԿԱՆ
ԵՐԱՇԽԻՔՆԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ

Հոդված 1. Պաշտոնատար անձանց գործունեության ապահովման, պասարկման և սոցիալական երաշխիքների մասին» Հայաստանի Հանրապետության 2014 թվականի փետրվարի 4-ի ՀՕ-1-Ն օրենքի Հավելված 1-ի 3-րդ կետի   39-րդ ենթակետն ուժը կորցրած ճանաչել:
Հոդված 2. Սույն օրենքն ուժի մեջ է մտնում պաշտոնական հրապարակմանը հաջորդող տասներորդ օրվանից։

ՀԻՄՆԱՎՈՐՈՒՄ

«Հայաստանի Հանրապետության անտառային օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի ընդունման անհրաժեշտության վերաբերյալ
1. 
 Ընթացիկ իրավիճակը և իրավական ակտի ընդունման անհրաժեշտությունը
 Հայաստանի Հանրապետության անտառային օրենսգիրքն ընդունվել է 2005 թվականի հոկտեմբերի 24-ին և մինչ օրս լրացումների և փոփոխությունների չի ենթարկվել,  որի համար հիմքերն այսօր բազմաթիվ են. մասնավորապես` անտառային պետական ծառայությունը մինչ այսօր չի ստեղծվել և դրա անհրաժեշտությունը բացակայում է, կան խնդիրներ անտառի դասակարգման հետ, լիազոր մարմինների իրավասությունների ամրգրման հետ, կա անհրաժեշտություն որոշ հասկացություններ վերանայելու և նորերը սահմանելու և այլն։ «Հայաստանի Հանրապետության անտառային օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի մշակումը իրականացվել է ի կատարումն Հայաստանի Հանրապետության կառավարության 2019-2023 թվականների գործունեության միջոցառումների ծրագրի 89.1 կետի։
2. Առաջարկվող կարգավորման բնույթը
 «Հայաստանի Հանրապետության անտառային օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագիծն ուղղված է անտառների պահպանությունն արդյունավետ դարձնելու իրավական հենքի ապահովմանը, անտառավերականգնման գործընթացներն ժամանակագրական առումով հստակեցմանը, տնտեսական նպատակներով փայտանյութի ստացման իրավական հենքի ապահովմանը որպես անտառային տնտեսության վարման ընթացքում ձեռնարկվող միջոցառումներից առանձին գործընթաց՝ չվնասելով անտառային տարածքները, անտառներն ըստ հիմնական նպատակային նշանակության դասակարգման վերանայմանը, անտառի ազգային քաղաքականության և ռազմավարության վերանայման և անտառի ազգային նոր ծրագրի մշակելու համար իրավական հենքի ապահովմանը, առանցքային որոշ հասկացությունների սահմանմանը, անտառների պահպանությունն իրականացնող աշխատակիցների գործառույթների ուժեղացմանը, անտառային հողերի կառուցապատման իրավունքով տրամադրման հնարավորության ստեղծմանը, ինչպես նաև ինստիտուցիոնալ բարեփոխումների իրականացմանը, որի արդյունքում անտառային տնտեսության վարման համար որպես պատասխանատու կառույց կհանդիսանա մեկ կառուցվածքային միավոր։ 
Նախագծի փաթեթով առաջարկվում է շրջակա միջավայրի նախարարության համակարգի օպտիմալացման նպատակով լուծարել  նախարարության ենթակայությամբ գործող Անտառային կոմիտեն՝ գործառույթները փոխանցելով Լիազոր մարմնին։
3, Նախագծի մշակման գործընթացում ներգրավված ինստիտուտները, անձինք և նրանց դիրքորոշումը 
Նախագի​ծը մշակվել է շրջակա միջավայրի նախա​րա​րու​​​թյան կող​​​​մից:
4, Ակնկալվող արդյունքը
  Անտառային ոլորտի իրավական դաշտի կատարելագործում, լիազորությունների հստակեցում, անտառային տնտեսության վարման համակարգի բարեփոխում: 

ՏԵՂԵԿԱՆՔ
«Հայաստանի Հանրապետության անտառային օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտության մասին

«Հայաստանի Հանրապետության անտառային օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի ընդունման կապակցությամբ անհրաժեշտություն կառաջանա օրենքից բխող որոշ իրավական ակտերում կատարել  փոփոխություններ և լրացումներ:
ՏԵՂԵԿԱՆՔ
«Հայաստանի Հանրապետության անտառային օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի ընդունման կապակցությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին
«Հայաստանի Հանրապետության անտառային օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի  ընդունման կապակցությամբ Հայաստանի Հանրապետության պետական բյուջեում ծախսերի և եկամուտների էական  նվազեցում չի առաջանում: 

